
 

Motto: Ouk det mot kinne 

 

Jaorverslaag 

 
8-6-1985  ‘t seizoen 1985/1986 begôs zoëas gebroékelijk de letste jaore met ’t zomerevenement. 
Eine voottoch door de Venlose binnestad met de nuüdige vraoge ônderwaeg, Nao de toch, dae in 
ôs residensie eindigde, waas d’r  eine lekkere barbekoe volges de stencil, maar det zaál waál 
eine barbekjoe zien gewaes. Ein gezellig gebeure met ein gooije bezetting kwa deilnemers. 
Dank aan de organisasie welke dit jaor in hand waas van Henny Crommentuyn, Romy Derks, Ria 
Seelen en John Wiermans. 

14-9-1985 

Onverwach in ‘t Wiengebeure is eine ZESKAMP. Zo’n  viertién daág veur 't fees van de scouting 
Francesco krege weej ein oetnuëdiging um mei te doon. Flot woort gezôch nao eine coach dae weej 
hebbe gevônde in d’n hoégheid van 1985, John d’n lërste. ’t Eekiép det rôndum deze toen nog 
regerende prins woort gevormd, presteerde ‘t daonao auk nog um op ein euvertuúigende wiéze d’n 
iërste priés in de wach te sleipe. Veur belangstellende deil ik mei, det dae baeker in de priézekas 
steit in de kefee. Jônges en maedjes, perfisiat met deez ônverwachte euverwinning. 
De  jaorlijkse leedjesaovend op 28-9-1985 waas ziër good bezatte veur waát betröf de leedjes, 
maar auk veur waát betröf ’t publiek. Veur eine volle zaal woorte nege leedjes, gecomponeerd, 
geschreve en gezônge door eige Wien-leeje, ten gehure gebrach. Ein enthousias publiek koos dao, 
beejgestaon door ein deskundige jury, veer leedjes oët, te weite; 

Nr. 1 "Auk det môt kinne”, geschreve, gekomponeerd en gezônge door Frans Peters. 

Nr. 2. “Leve schat, ik kös dich” auk van de hand van Frans Peters, gezônge door umzelf en Kitty 
Siebert. 

As derde leedje eindigde ein kompositie van Henk van Hoften, met teks van umzelf; 
"Vastelaovesbleumkes”, gezônge door Maria Möskes. 
As veerde eindigde ‘t leedje “Miene Hertendeef”. Teks Hay Maas, meziek Frans Peters en gezônge 
door Hay Maas en José van Hoften. 
Dit duët stônd stiekum te foétele, want zeej zônge met twiej en eine haIve, maar det kös nog 
nemus zeen. Inmiddels waál, want José is intösse mooder gewaore van eine flinke gezönde zoon. 
Perfisiat. De jury van de leedjesaovend bestônd oët Jan Pollux, Albert Koppens, Ineke Kuypers, 
Prins John d’n lërste en ……………. 
De begeleiding waas in hand van Emiel Geuke. 
Dit jaor hadde weej euveriges eine debutant dae op de viéfde plaats eindigde en waal Leon 
Bastiaans. Gelökkig bliéf d’n aanwas kômme en ik nuédig eederein, dae enige inspirasie in deez 
richting bezit, ‘t kômmende jaor mei te doôn. Halt ein dink good veur auge…. Aáfgaon kint geej in 
de Wien neet. 
D’n oétslaag woort op eine ludieke wieze verzörg door Jan Pollux en Baer v.d. Mey. 
Leedje nr. 1 is auk dit jaor op de Jocus elpee opgenaome. 

25, 26 en 27 oktober haet ’t Wien-beertap-korps weer ziéne beste kant laote zeen op ‘t 13x11 
jubilejum  van Jocus. De KEM, huidige eploitant van ôs residensie, had ôs daoveur oëtgenuëdig en 



weej hebbe det gaer aangenaome. Dank aan KEM en Jocus veur deez gebaoje kans um de Wien-
kas te spekke. Dank auk aan alle meiwerkers van det wiékend. 

't Bestuur, aangemoedig door de meziékkemissie, had intösse ‘t besloët , det de leedjes van 1984, 
1985 en 1986 opeine band woorte opgenaome.  Vanaáf 1984 haet de Wien gén plaetje miér gemak 
vanwaege de hoëge koste. Um te veurkômme, det de leedjes veur ‘t naogeslach verlaore zulle 
gaon, haet ‘t bestuur beslaote deez leedjes op d’n geveulige band vas te leggen. Det is gebeurd op 
31 okt. 1 en 2 nov.1985 in eine studio in Venlo. Door de Hermenie-kepel waas alle meiwerking 
toegezag en zoë is deze cassette-ôntstaon. 

Dank aan alle meiwerkers die dao vuul  tiéd in hebbe gestaoke, maar auk aan de meziékkemissie 
die ein good produk veur weinig geld haet aáfgeleverd. 

De cassette, welke daovan is gemak, is door diezelfde meziékkemissie op 9 november 1985 aan de 
Wien-minse gepresenteerd. Ein spôntaan gebaore idee is in ein paar daag oëtgewerk en met 
meiweite van ‘t bestuur opgezatte. 

Op zaoterdaag 9-11 woort, in  kombinasie met ein belangeloos meiwerkende Hermeniekepel, ‘t 
bendje op ein grandioze wiéze aangebaoje aan ôzze veurzitter Sjeng Vullings. Auk woort ein 
bendje aangebaoje aan Dhr. John Keulartz en Dhr. Jan van Groenendaal, nieje exploitanten van ôs 
residensie en aan de hiëre Knapen en Jansen van de Hermenie oët Venlo. ‘t Einige jaomere van 
deze aovend waás, det de oëtnuëdiging zoë kort veur ‘t gebeure beej ôs minse en daodoor vuul 
leeje, door andere, al iërder aáfgespraoke dinger, neet aanwezig kôste zién. Maar nogmaals ‘t waas 
ziér spôntaan ôntstaon en dan kan det gebeure. ‘t waas euveriges eine ziér geslaagde en gezellige 
aovend, wao taeves de cassette te kaup waas, allein veur Wienleeje. Ongeviér 160 cassettes zién 
van deez opname verkoch. Netuurlijk zien auk de kefees in de Wien neet vergaete zoëdet de 
leedjes euveral in de Wien ware te huure, en dao waas 't um begonne. 
Euvervol  waas de zaal beej ôs iërste zitting welke woort gehalde in ôs residensie op 16 november 
1985. Ein zitting welke in de iërste helf geteisterd voort door inkele ônverwachte aáfmeIdinge van 
artieste. Ein ônplezerige ervaring veur de joekskemissie, maar waál good door eur opgevange. De 
twiéde helf van de zitting haet alles döbbel zoë good gegaon en de Wienleeje hebbe ein good 
evenement veurgeschaotteld gekrege. Op ‘t Iets van d’n aovend is op ein oëtstaekende wiéze 
aâfscheid genaome van ozze regerend Prins John d'n Iërste en zien adjudante Jan en Han, door de 
Technische kemissie, waovan de Hoëgheid veurzitter is. Met ein opsômming van alle hobbies, en 
det bleke nog alwaat te zién is dit aáftraeje aange-kleid. Ein waerdig aáfscheid van eine waerdige 
prins met zien adjudante. 

Op de zitting troje ônder miér op Wiel Hermans, Neutjes Veer en nog diverse andere artieste wao-
ônder ôs eige leedjeszengers en zengeresse, De meziëkverzörging waas in hand van de Ald 
Zwervers, welke auk nog nao de zitting zörgde veur ein perfek dansmeziékske. 
En dan…terwiél de böl (ik bedoel dus gèn wien-böl) nog in de kersbaum hônge en de dreej 
keuninge zelfs nog neet ware gearriveerd, woort in de Wien al op 14 janewarie 1986 ein nie 
prinske gebaore. 
Prins Karel (v.d. Randen) d’n Iërste zoog hee ‘t laevesleech, direk gevolg door zien adjudante Guus 
Teeuwen en Henk Buskes. ‘t Waas ein vlotte baring door mooder Wien in eine tot aan de nok 
gevölde zaal. Eine zaal, dae gev֨öld waas met good verzôrgde groepe, verkleide minse maar auk 
moei verkleide einzelgengers. Auk dit jaor ware d’r weer leuke priéze veur de bes verkleide groepe 
en “losse” luu. 

Maar, en det môt mich van ‘t hert, zelde haet de Wien zo’n zootje ôngeregeld binne de moore 
gehad as dit jaor. ‘t Leek waal of hiél Periés nao de Prinsebal waas gekômme. D'n eine clochaar 
nao d’n andere bevolkte de buûn en de dansvloer. Eine had zelfs zién “baoterhammetrômmel” 
meigebrach en schödde die op de vloer um. Waal elf hand tegeliek verdwene in daen driéd um te 
lange leste met eine kiépepoët te veurschién te kômme en dae smakelijk op te aete. 
T.C. ein prachtige ekt en ziér good verzörg tot d’n dreksbak toe.. 
De meziék waas dae aovend in hand van sjoekskepel Dök Zat en de Ald Zwervers. Eine Prinsenbal 
wao Prins Karel d’n Iërste met plezeer op truuk kan kiëke en wao hae terech zien pen en pepeer 



haet neergelag en met joeks ein glaas beer haet gedrônke, hae woel d’r gaer aan beginne, want 
hae dach, AUK DET MOT KINNE…Daags d’rnao waas um 12 oor ein good bezoch vlagheise in eine 
kalde wind. Geflankeerd door de jeugraod en de groëte raod haet Karel d’n Iërste ônder ‘t toezich 
van vuul Wienminse de vlag in top gehese en de officiële start gegaeve aan zien regeringsperiode. 
De privéreceptie waas drök, werm en gezellig en deurde daodoor veur sômmige erg lang, maar auk 
det môt kinne. 

12 jan. 1986 waas d’n daag veur de jeug van de Wien. Ein veurke, det zoë good gebrand haet 
aáfgeIoupe jaor, det d,n brandwaer meus kômme  opdrave, um d’r ein ind aan te make. Op die 
wiéze woorte Prins Bart (Derkx) en zien adjudante Jan Willem (Stroeken) en IIja (Siebert) van ’t 
iëreplatvorm weggehaold, wao zeej ein jaor lang de scepter euver de Wienjeug hadden gezweit. Op 
daezelfde middaâg woort ‘t nieje trio bekind gemake. ‘t Woorte Prins Peter d’n iërste (Boitelle) en 
de adjudante Micha (v,d.Wielen) en Marco (v.d. Berg). Op de meziék van de Ald Zwervers woort 
nog lang gehos en gesprônge terwiél van d’n bekinde sponsorbekker bôtterhamme woorte 
oëtgedeild. Al met al eine good geslaagde middaag met vuul dank aan de jeugkemissie veur de 
organisasie en begeleiding. 

Dan 19 janewarie 1986 de optoch. Eine door umzelf samegestelde optoch (want Karel duit det al 
jaore in ‘t bestuur) trok door de Wien in de stroumende raegen en kalde wind. Neettemin klaorde ’t 
op wie weej de residensie veurbeej ware. Dit zaet niks euver de residensie, maar ‘t waas toevallig 
zoë. Ene kleurige, meziekriéke optoch, det mot gezag zien. In ziene eigen optoch leet Karel dn 
Íërste zich, riant gezaete in zien calech, nao de Maaspaort veure alwao de groëte resepsie is 
gehalde. Eine ônaáfgebraoke stroum van vereiniginge en joekskapelle, opgevöld door minse die um 
auk kwame felisitere, bleef aanhalde tot zes oor, toen de resepsie woort gestop. Ein resepsie um 
neet te vergaete, en ein resepsie die bewiës det de Wien in Venlo laef. 
Vuul tiéd um beej te kômme krege de meiste leeje neet dit jaor want op 25 janewarie 1986 stonde 
zeej al weer klaor tiédes ‘t HOFBAL van Jocus, wao de Wien ein gaer gezene tapfemiélie is 
gewaore. Ruum 55 persoëne gove zich dao opnie en al veur d’n twiéde kiér dit seizoen, um de 
Wien financiëel gezônd te haIde, want minse, weej hebbe ‘t geld van deez tapperie nog steeds 
nuëdig. ‘t Is beslis gen Iuukse.  Dank veur die geweldige meiwerking elk jaor en weej belaove de 
meidewerkers dit binnekort op ein leuke meniér te laote merke.  

De prônkzitting op 1 fibberwarie in de Maaspaort waas ein oëtverkoch, grandioos sukses. Ein 
wervelende zitting met gooije artieste en zengers en zangeresse, auk ôs eige. Spesiale gas in de 
zitting waas de maker van ôzze “evergreen”, As ik dich zeen, Dhr. Hans Goertz, dae door de 
meziékkemissie spesiaal oët ‘t zuuje nao Venlo waas gehaold um zién leedje, waovan hae neet wis, 
det ‘t zoë bekind waas in Venlo, nog ens te zinge. ‘t Programma waas good en lank, tevuul um in 
dit verslaag op te neume. Dank aan de kemissies die van dit groëte gebeure in de Wien ein sukses 
hebbe gemak. Dank aan de Wienleeje det geej allemaol nao de Maaspaort kômp, die toch zoë wiét 
oét ôs Wien leet. 

Auk dit  jaor opnie de bejaardezitting met medewerking van de Wien. Op 4 fibberwarie woort die 
veur de 19e kiér in ‘t jeughoés gehalde. Idder jaor opnie ein dankbare taak um die aldere luu te 
ammusere. 

Vastelaovend in de Wientiédes de vastelaovesdaâg op 9-10 en 11 fibberwarie. Onder de muzikale 
klanke van de AId Zwervers, ondersteund door steeds weer truukkierende oprope van de Wien um 
in  ôs eige Wien vastelaovend te viére, is dae herbaore. Laevende meziék is ‘t toverwaord. Eindelijk 
gerechtigheid nao vuul jaore van aanplare met ‘t vastelaovesgebeure aan de Maagdenberg det 
naogenôg doëdgeblooid waas tiédes de dreej dolle Weej zién blié, as bestuur, det weej daoveur 
hebbe gestreeje en det d’r sukses is gewaes dankzij de welwillende meiwerking van de KEM. 
Netuurlijk is det veur eur auk van belang, maar waat is vastelaovend zonder meziék??? Net einen 
tap zonder kraan. Men haet de Wien serieus genaome in de nietje opzet van Hotel Maagdenberg en 
maar good. Mei daodoor is ein initiatief ôntstaon binne ôs vereiniging wao geej straks nog waal 
miér van zult huúre en wao ik nôw nog niks euver maäg zegge. Ik wil dao allein maar mei zegge 
det de Wien Iaef as geej det maar in de gate halt. Det kan allein maar met ôch meiwerking en dao 
zien weej dankbaar veur. 



Netuurlijk haet Prins Karel en zien adjudante Guus en Henk alle sosjale bezeuke aáfgelag net wie 
zien veurgengers. Hae haet ’t d’r drök mei gehad, maar daoveur zien zeej auk ‘t trio van de Wien. 
Ziekehoës, bejaardehuuzer, auxiliatrix, kranke minse thoes, bejaarde die neet zoë good miér 
kinne, nemus is vergaete en zoë huurt det. 
Maar ‘t seizoen waas nog neet veurbeej veur inkele minse. Meiwerking waas verzôch en toegezag 
aan‘t 75 jaörig bestaon van de perochie St. Joseph van de Maagdenberg. Diverse van ôs hebbe aan 
dit evenement wao 't printebook ein groëte plaats innoom, meigewerk en met sukses. Misschien 
kump d’r nog ein aantal oëtveuringe van, wae wet!!!! 
Ein verzeuk van de organisasie van "de aspergerie”um te kômme tappe hebbe weej neet kinne 
honorere (det is beloëne, anders stelt Frits weer vraoge). D’r ware, vanwaege ‘t  ôngelökkig 
tiédstip, te weinig minse um dao aan mei te werke. 
't Waas ein kort, maar toch ein Iank seizoen en biezônder hevig in aktiviteite, det heb geej kinne 
huure, Dao is vuul gevraog van ôs minse en zeej hebbe vuul gegaeve, Ik neum gen kemissies, 
want die werke zich allemaol oët de naöt, de ein veur en de ander tiédes de evenemente. D’r zién 
d’r zelfs die ’s-nachts werke. 
All kemissieleeje en auk andere die hebbe beejgedrage aan ‘t slage  van 't aáfgeloupe seizoen, wil 
ik, names ‘t bestuur van herte bedanke veur dn inzet, en haope, det weej auk 't volgend seizòen 
dao weer op kinne raekene.   Jao, det haope weej…. 
Want geej weit; As de “Vastelaovesbleumkes” bleuje, neem “dienen hertedeef” in dien erm en zeg 
dan “leve schat, ik kös dich” en ônder ’t slake van eine gemeinde zuch zal ’t zegge “AUK DET MOT 
KINNE” 

Frans Peeters, sikkertaris           Venlo 23 mei 1986 


